
Rezime/Abstract

Magistarski rad pod nazivom „Osmanski kulturno-historijski spomenici Zvornika i njegove okoline“ strukturiran je u četiri
osnovna poglavlja, s više međusobno integriranih podnaslova. Prvi, ili uvodni dio, govori o tome šta se sve u radu obrađuje,
dosadašnjim rezultatima istraživanja te šta su primarni ciljevi i zadaci ovog istraživanja. Drugi dio posvećen je općim
naznakama o dugoj i turbulentnoj prošlosti Zvornika, društveno-političkim i urbano-demografskim procesima, od prvih
historiografskih spoznaja pa sve do kraja osmanskoga perioda. Treći, glavni dio istraživanja, usmjeren je ka iluminaciji
nastanka, funkcionalne uloge i očuvanja kulturno-historijskih spomenika Zvornika i njegove okoline. U radu su, naglašeno,
tretirani spomenici orijentalno-sakralne provenijencije, ali i objekti karitativne i utilitarne naravi. Na kraju trećega
poglavlja istaknut je značaj osmanskih kulturno-historijskih spomenika na (sve)ukupni razvoj i format Zvornika, njegovu
duhovnu vertikalu i urbanu fizionomiju. U četvrtom, zaključnom dijelu rada, sumirani su dostignuti rezultati istraživanja, te
je naglašena važnost brige za očuvanje svih preostalih kulturno-historijskih spomenika, ili onoga što je od njih još
preostalo. Očekivano, u istraživanju su kombinovane razne naučne metode, uz primarni značaj historijske metode.
Istraživački doseg dao je više naučno utemeljenih odgovora na krucijalna pitanja prošlosti Zvornika i njegove okoline, ali i
hipotetički otvorio niz analognih pitanja, što predstavlja neodoljiv intelektualni izazov za sve one koji se budu bavili ovom
temom.

